
1.go MINTEGIRAKO LANA: IKASTE-IRAKASTE PROZESUA IHPan.

Ikasturtea: 2008-2009

Irakaslea: Jose Ramón Vitoria

Ikaslea: Amaiur Lonbide Testa

SARRERA

1.go mintegirako lan honetan, Ikastetxeko Hezkuntza Proiektua eta ikaste-irakaste prozesua landu ditut.

Lana bi zatitan bananduta egongo da, txostenean azaltzen den moduan. Alde batetik, IHPa eta bestetik, ikaste-irakaste prozesua. Txostenean azaltzen diren galderei erantzuna izango da batez ere, baina testu moduan azalduta. 

Lehenik eta behin, Kurtzebarri eskolako Hezkuntza proiektua aztertu dut. Hezkuntza proiektu hori, 93-94koa da, orain beste bat egiteko plana dute baina oraindik hausnartzen ari dira, dena jarri nahi dutelako. Hezkuntza Proiektua zahar samarra denez, gauza batzuk aldatu dira. Aldaketa horietako batzuk, beste dokumentu batean daude, Curriculum proiektuan gehitu beharrekoa, deiturikoan.

IHPren azterketa egin ondoren, txosten honen lehenengo zatia, IHPa, bost zatitan banatu dut: lehenengoa non daude eta nortzuk dira; bigarrena hizkuntza trataera; hirugarrena metodologia; laugarrena ebaluaketa eta bukatzeko, eskolako helburuak.

Horren jarraian ikaste-irakaste prozesua dago. Prozesua hori aztertzeko, hainbat elementu behatu behar izan ditut. Alde batetik irakasle eta ikaslea eta beste aldetik edukiak, gelako harremana, gelako antolaketa soziala, material kurrikularrak eta bukatzeko, ikaste-irakaste prozesua eta ebaluaketa.

IKASTETXEKO HEZKUNTZA PROIEKTUA


Non daude, nortzuk dira:


Kurtzebarri eskola Aretxabaletan kokatuta dago. Aretxabaleta, 6000 biztanle dituen herria da gutxi gorabehera. Hezkuntza eskaintza handia duen herria: haurtzaindegia, eskolaurreko bi ikastetxe, OHOrako beste bi, ertainetako hezkuntzarako bi zentro, musika eskola, liburutegia, euskaltegia, ... Herriak jolastoki nabaririk izan ez arren, herri lasaia denez, kalea jolas leku bihurtzen da. 


Familien bataz besteko giza ekonomi maila erdikoa dela esan daiteke; gizartean antolaturiko kultur ekintzetan partehartzea berriz ezberdina da. 


Kurtzebarri Eskola Publikoa herriaren erdialdean kokatuta dago, ikasleek oinez egiten dituzte joan etorriak. Ikasleriaren %5a gutxi gorabehera baserri auzotakoa da, hori dela eta, eskolak dohaineko garraio eskaintza ematen du.


Ikasleriari dagokionez, erdia jatorri euskaldunekoa da eta beste erdia erdaldunekoa, gutxi gorabehera. Hori dela eta, Kurtzebarri ikastetxe euskaldun eta publikoa da. Bertara hurbiltzen den ikasleriaren beharrak aurrikusten dituena eta aniztasunaren oinarria bereganatzen duena. 


18 ikasle bakoitzeko irakasle bateko proportzioa gordetzen da gutxi gorabehera, laguntza irakasleez gain. Irakasleriaren koordinaketa, mailaz maila nahiz zikloka egiten da, guztien arteko adostasunez erabakitako oinarri metodologikoak ardatz gisa erabiliaz. Irakasleria nahiko iraunkorra eta gehien bat euskalduna da, horrek, ikastetxearen euskalduntzean eragin zuzena izan du. 


Gurasoak berriz, Eskola Kontseiluko partaide zuzenak dira eta horrek kontzenplatzen dituen azpi talde guztietan dute zeresana, Batzorde Iraunkor, Ekonomi Batzorde, Elkar-bizitza Batzorde, Ekintza Batzorde, ...


Guraso Asanbladako kide dira eta Guraso Elkartearen antolaketa beraien esku dago, eskolatik kanpoko ekintzen antolamenduarekin batera.


Aurretik esan dudan moduan, Kurtzebarri eskola publikoa denez, zerbitzu publikoak eskaintzen ditu, ez da diskriminaziorik onartzen, ez erlijio, polotiko edo arrazakeriarekikoak. 


Errespetuzkoa da jarrera, oinarrizko giza baloreak bere egiten dituelarik: adiskidetasuna, berdina eta ezberdinarekiko errespetua, solitaritatea eta justizia.


Hezkidetza sexu ezberdinen arteko errespetuaren barruan kontenplatzen da. Hizkuntzaren trataerari dagokionez eta aurretik esan dudan moduan eskola euskalduna izanda, euskararen garapen sakona da eskolaren hizkuntzarekiko lehen helburua.   


Kurtzebarri eskolaren helburu nagusietariko bat hizkuntza programa eratzea izan da. Hori egiteko bi baldintza hartu dira kontuan: berrikuntza pedagogikoak eta eskakizun soziala.


Azken 20 urteetan hizkuntza trataeran garapen garrantzitsu bat ikusten da. Hori, gizarte eskaerari kasu egitearen ondorioz eta baita ikasleen ama hizkuntza aldatzearen ondorioz ere, gertatu da. 


Hau, guzti hau bailarako beste irakasle eta eskoriatzako didaktika departamenduaz izan duten elkarlanaren ondorioa da.


Lehenengo urratsa 79-80 ikasturtean ematen da, ikasle talde euskalduna sartzen delako eskolan. Lehenengoz eredu berria jartzen da martxan, “D” eredua. Ordurarte gaztelania zen eskolako hizkuntza. Talde berri horrekin irakasle euskaldun bat hasten da lanean. Azken urte hauetan hasierako eredu horrek aldaketa batzuk izan ditu bai antolaketa, bai metodologia aldetik.


Antolaketa: Murgiltze eredua.

· Ama hizkuntzaren arabera mantentzen dira taldeak: D eredua, jatorri euskalduna dutenentzat eta Murgiltze eredua jatorri erdalduna dutenentzat.

· Arlo guztiak euskaraz egiten dira gaztelania eta ingelesa izan ezik.

· Bigarren hizkuntza modu trinkoan ere lantzen da.

· Eskola bigarren hizkuntzarekin identifikatzen da.

· Gurasoak eta familiak duten garrantzia eredu honetan azpimarratzen da.


Baina irakasleen aldetik kezkak egon ziren eta eguneroko martxan hainbat aldaketa egin behar izan zituzten (talde malguak, irakasleen inplikazioa, orduz kanpo, ...). Gainera, erantzun zehatzak eman behar ziren (aniztasunaren trataera gelan, curriculumaren egokitzapenak ...) . Programa berriak ere egin behar izan ziren murgiltze ereduaren ezaugarrietan oinarrituz (kontestualizazioa, funtzionalitatea, egoera komunikatiboak). 


Metodologiari dagokionez, azken urteetan Kurtzebarri eskolak bailarako beste batzuekin batera Eskoriatzako Magisteritza eskolak antolatu dituen mintegietan parte hartu du. Ezaugarri metodologikoak definitzea eta gelarako materiala sortzea izan da mintegi horien helburua. Marko metodologikoa, hizkuntza egoera komunikatiboak oinarritzat hartuta irakasten da eta bi hizkuntzak garatzen dira maila altu batean, bigarren hizkuntza beste arloak ikasteko tresna izanda. 


Ezaugarri metodologikoez hitz egiten badugu, hiru eremu bereizten ditugu: zertaz hitz egin hizkuntza arloaren lanketan, testu ezberdinen lanketa gelan eta lanaren antolaketa gelan.


Lehenengoari erreparatuz, hizkuntza arloko helburu nagusia aho hizkuntza eta hizkuntza idatzia aprendizaiaren oinarria edo tresna izatea da. Hizkuntza lantzeko proiektuak erabiltzen dituzte. Proiektuak ingurune arloarekin lotutakoak izaten dira, horrela beti proposatzen zaie ikasleei azken xede motibagarri bat. Azken helburu horretara iristeko proiektua sekuentziatan banatzen da horietako bakoitzak helburu eta egoera komunikatibo bat izanik. Planteamendu horrekin markatutako helburua momentuan ebaluatu, baloratu eta behar izanez gero berrikusi egiten da. 


Ingurune arloa aukeratzearen zergatia ondorengo puntuetan azaltzen da: 

· Haurrek bere inguruak ematen dien aukeretatik ikasten dute.

· Gehienetan landu behar diren gaiek ematen diete erreferentzi batzuk eta badituzte aurrezagupen batzuk.

· Inguruneko arloak testu mota ezberdinak lantzeko aukera ematen die.

· Unitate didaktiko bakoitzak proiektu zehatz bat du azken xede moduan eta hori ekoizpen idatzi edo ahozkoa izaten da. Azken produktu horrek landu duten gaiarekin eta planteatutako helburu komunikatiboarekin lotura zuzena du.


Bigarrena hartzen badugu, testu desberdinen lanketa gelan hain zuzen, aurretik esan dugun moduan hizkuntzaren lanketa proiektuen bidez egiten da. Proiektuak erakargarriak izan behar dira eta esanahia izan behar dute ikasleentzat, oso garrantzitsua da ikasleak zer eta zertarako ikasi behar duen jakitea. Horregatik, proiektuek helburu komunikatibo zehatza dute eta ikasleek hori, unitate didaktikoaren hasieratik ezagutzen dute. Horrela ikasleek hasieratik beren gain hartzen dute hartu beharreko papera, hau da, hizlariarena, iritzia eman behar duenarena, informatu behar duenarena, ...


Proiektu gehienak euskaraz eta gaztelaniaz egiten dira eta proportzioa honako da: 3-1 euskararen alde. Aipatzekoa da ere askotan haurrek proiektuetan erabili behar duten informazio iturria gaztelerazkoa izaten dela, hori interesgarria da hizkuntzen arteko transferentzia eman dadin. Ikasleek informazio kode berria antolatu behar dute eta hori hausnarketarako bide aproposa da. 


Ingelesari dagokionez, proiektuen sakontasun eta zailtasun maila, ikasleen hizkuntza ezagupenera egokitzen da. 


Hirugarren eremuari erreparatuz, proposamen didaktikoak prozesuaren sistematizazio bat eskatzen du, aprendizaiak eta edukiak sekuentziatuz, mailakatuz. Honakoak dira sekuentzia didaktiko batek jarraitzen dituen pausoak:

· Proiektua definitu: ikasleari egin behar duena (edukiak, eginbeharrak) azaltzen zaizkio. Egoera komunikatiboaren irudikapena.

· Ikasleari laguntzen zaio dakiena adierazten, bai gaiari edo testu motari dagokiona.

· Ereduak landu: lanketa horrek prozedura edo testuen hainbat arlo (lexikoa, morfosintaxia, ...)lantzeko balio du. Azken produkziorako beharrezkoak izango direnak.

· Kontrol zerrenden arabera testuen ekoizpena: zerrenda horietan ikasleak bere produkzioan kontuan hartu beharrekoak azaltzen dira. Gida izateaz gain, ikasleari bere autoebaluazioa egiteko aukera ematen diote.

· Produkzioen berrikusketa eta zuzenketa: ikasleak irakaslearekin batera lanak ebaluatzen ditu kontrol zerrendaren arabera.

· Proiektuaren azken ekoizpena: proiektuaren azken produkzioa idatzia denean, maketazioa prestatzen da, azalpena ahozkoa denean hori burutzeko behar den kontestua prestatzen da.


Aipatutako proiektuak gelan talde handian egiteko prestatuta daude. Hizkuntza kolokiala edo informala lantzeko eta bi ereduen arteko interakzioa, elkar eragina emateko aldiz, hizkuntza tailerrak pentsatu ziren. Ikasle guztiek hartzen dute parte eta gelan erabiltzen den metodologia jarraitzen da, baina azken produkzioa beti ahozkoa da. Laguntza gela izaten da tailer horien antolaketaren arduraduna eta hiru zikloen proposamenak hartzen ditu kontuan.


Ikasleak taldekatzeko, talde txikiak eratzen dira. 1. 2. eta 3. mailakoek tailer batzuk dituzte aukeran eta 4. 5. eta 6. mailakoek beste batzuk. Ikasleek zein tailerretan parte hartu nahi duten aukeratu arren, irakasleek ere parte hartzen dute ondorengo baldintza bete daitezen: adin ezberdineko neska-mutilen kopurua antzekoa izatea, “d” eredukoak eta Murgiltze eredukoak nahastea eta hizkuntza maila ezberdineko ikasleak nahastea.


Proposamenak asko izan ziren eta erakargarrienak aukeratu ziren (sukaldaritza, txontxongiloak, casting-a, irratia, telebista ...) motibazioa pizteko. Moldaketa pedagogiko-didaktiko bat behar izan zen, leku ezberdinak bilatuz mailen interakzioa, elkar eragina eman zedin.


Ekimen horren ondorioz laguntza gelako irakaslearen betebeharrak ere birplanteatu ziren. Beste irakasleekin batera ardura hauek hartu zituen: mintzaira nola landu, komunikatzeko egoerak bilatu, 2.hizkuntzan zailtasunak dituzten ikasleak lagundu. Horretarako aprendizai kontestu esanguratsuak eratu behar ziren, hainbat eredu eta baliabide emanez. Laguntza irakaslea eta parte hartzen duten ikasleen irakasleek egindako koordinaketa lan izan zen eta jarraitzen du izaten, tailer hauen oinarri.


Nahiz eta metodologi mailan aniztasunaren trataerak aldaketarik suposatu ez antolaketa mailan, eskolako hezkuntza elebidunari dagokionez hirugarren fase batez hitz egin daiteke. 


Hizkuntzaren trataera alde batera utziz, eskolako metodologiarekin sartuko gara. Metodologiari dagokionez, ikaslea bera da hezkuntzaren lehen asmoa eta bere nortasuna garatzearen aldeko apustua egiten du eskolak. Aldi berean gizartearekiko harreman orekatua lortzearen proposamenarekin. Ekimen bikoitz hori, interakzioa, komunikazioa, kritikotasuna eta sormenaren lanketaz lortzen delarik. 


Arazoei erantzunak bilatzea, erabakiak hartzeko gaitasuna eta eguneroko lana dira ikastetxeko metodologiaren ardatzak, ikasleak irakaslea lagun izanda, bere edukiak eraiki eta lortzeko beharrezko dituen helburuak garatu ahal izateko, lan jarduerak bultzatuz. 


Ebaluaketari dagokionez, ebaluaketa, bilakaera global, iraunkor eta formatiboaren irakurketa egiten du eskolak. Ikasleen edukien garapenerako lagungarri izango den erreflexioa beraz. 


Ikasleen ebaluaketaz gain, eskolak bere hezkuntza jarduera baloratzeko neurriak jartzen ditu, horrela hobekuntzak erantsi eta hutsegiteak zuzentzeko gai delarik. Horrekin lotuta Eskolako Curriculum proiektuaren ebaluazioa dago eta ebaluazio hori, honako puntuetan oinarrituta dago:

· Irakasleriaren zereginetan eta lan-jardueretan egin beharreko erreflexioak egin ondoren: 

· Akordioak onartu eta praktikara eraman.

· Irakasleriaren zeregina garatu eta zehaztu.

· Norabidearen erreflexioa eta aldatzeko prestakuntza prozesuetarako irekita egon.

· Komunitate Eskolarreko Partaideen aportazioa hezkuntza dinamikan/zereginetan.

· Beharrak planteatu eta proposamenak aurkeztu.

· Batzorde Pedagogikoan berrikuntzak, prestakuntzak eta aldatzeko proposamenak planteatu eta landu.

· Eskolak duen hezkuntza eskaria jasotzeko eta era egoki batean erantzuteko gaitasuna garatu inguru soziala eta integratzailea sortuz. 

· Eskolako arazoei edo beharrei erantzuteko baliabideak ebaluatu, bai gisa-baliabideak, bai baliabide materialak. 


Eskolako helburuak:


Helburu orokorrak.

· Eskola zerbitzu publiko gisa eskaini, gizartearen beharri erantzuteko prest, beraien kultura ezagutu eta hobekuntzetan partaide zuzena izanda, aniztasunaren errespetutik abiatuz: Hizkuntza aniztasuna, erlijiozkoa, sexuala edo eta politikoa, edozein herritarren eskubideak direla kontutan izanik.

· Gertuan duen errealitate fisiko, sozial eta historiko berea egiten duelako, ikasleengan errealitate horretarako partaide garrantzitsu direnaren sentimundua ziurtatu. 



Hori lortzeko:

· Euskararen irakaskuntza ziurtatu eta

· Herrian elkarbizitzen duten bi komunitateko haurren arteko harremanak bideratu eta indartu.

· Aurreko helburuak lortzeko eskolaren jarrera irekia beharrezkoa izanik, gizartetik datorren edozein aportazio baikor onartzeko prest egotea.


Hezkuntza helburuak.

· Norbere gorputza ezagutu eta preziatu eta bere garapenari lagundu, osasun eta ongizate-azturak hartuz eta portaera jakin batzuek osasunean eta bizi-kalitatean dituzten eraginak baloratuz.

· Autonomiaz jokatu ohizko jardueretan eta taldeari dagozkionetan, ekimena izateko ahalbideak garatuz eta harreman afektiboak ezarriz. 

· Talde-jarduerak planifikatzen eta burutzen parte hartu, demokratikoki ezartzen diren arauak eta erregelak onartu, norbere interesak eta helburuak artikulatu taldeko beste kideekin, ikuspuntu ezberdinak errespetatuz, eta dagozkien erantzukizunak asumitu.

· Harreman orekatu eta eraikitzaileak ezarri, gizarte-egoera aitortutako pertsonekin, era solidarioan jokatuz, sexu, gizarte-klase, sineste, arraza eta beste ezaugarri indibidual eta sozialetan oinarrituriko bereizkeriak baztertuz.

·  Ingurune natural eta sozialeko gertakari et fenomenoak ulertu eta beraien artean harremanak ezarri eta ahal den neurrian aktiboki parte hartu ingurugiroa babesten, kontserbatzen eta hobetzen.

· Kultur ondarea ezagutu eta hartaz gozatu, bera kontserbatzen eta hobetzen parte hartu eta kultur eta hizkuntza aniztasuna errespetatu herrian eta banakoen eskubide gisa, eskubide horren ariketarekiko interes eta errespetuzko jarrera garatuz. 

· Gaztelaniaz eta Eusakaraz ahozko eta idatzizko mezuak ulertu eta sortu, asmo eta komunikazio testuinguru ezberdinen arabera, baita atzerriko hizkuntzan ahozko eta idatzizko mezu sinple eta kontesturatuak ulertu eta sortu arte.

· Adierazpen berbal, gorputzeko, bisual, plastiko, musikal eta matematikazko bitartekoen bidez komunikatu sentsibilitate estetikoa, sormena eta obra eta arte-manifestazioez gozatzeko gaitasuna garatuz.

· Eguneroko esperientzetatik abiatuz galdera eta arazoak identifikatu eta planteatu, eskura dauden ezaguera eta baliabide materialak erabiliz eta baita  berokiak eta sortzaile eta autonomoan ebazteko beste pertsona batzuen laguntza edo lankidetza ere.


Helburuak lortzeko lan estrategiak.

· Hezitzaileen lan jarduera talde lanean oinarritzen da, norberaren erreflexioak taldea aberastu eta indarrak batzeko helburuarekin.

· Irakasleriaren eten gabeko formakuntza eta erreziklaia, aurrerabidearen oinarritzat jotzen da.

· Beharrezkoak diren egokitzapen kurrikularrak egiteko sistema finkatzen da, horrela aniztasunaren trataerari erantzuna emanaz.

IKASTE-IRAKASTE PROZESUA


Ikaste-irakaste prozesua aztertzeko, lehen esan dudan moduan, honako elementu hauek behatu behar izan ditut: irakaslea, ikaslea, edukiak, gelako harremana, gelako antolaketa soziala, material kurrikularrak, ikaste-irakaste prozesua eta ebaluazioa. 


Irakaslea


Irakasleari dagokionez, ikasleen ekarpenak eta ezagutzak kontuan hartzen ditu, ekarpen horiek kontuan izanda berak adibide eta ereduak ematen ditu, aniztasuna kontuan hartzen du, hau da, ikasle guztiak berdin tratatzen ditu, ikasle guztien parte hartzea bultzatzen du, ... Gelan nahiko aniztasun dago eta hori dela eta, edukiak azaltzeko modu desberdinak erabiltzen ditu, guztiengana heltzen saiatzen da, baina ez du beti lortzen. Normalean talde handian egiten dute lan, baina taldekatze desberdinak ere egiten ditu beraien arteko komunikazioa ahalbidetzeko eta bata bestea laguntzeko. 


Egiten dutena haurrentzat esanguratsua izaten saiatzen da, hau da, errealitatearekin lotutako jarduerak proposatzen ditu, jarduera motibagarriak proposatzen ditu, proposatzen diren jarduerak prozesuan zehar sortzen doazen beharretara egokitzen dira, ...Gainera, jarduera horiek hiru eduki motak lantzeko aproposak izatea bilatzen du. Horrela kontzeptuzko, prozedurazko eta jarrerazko edukiak lantzen dituzte.


Gatazka kognitiboa ere sustatzen du, galdera generatzaileak egiten ditu, prozesuan zehar ikasleen arreta mantentzen saiatzen da eta ikasleen garapen zona hurbila ere kontuan hartzen du gehienetan. Ikasleen autonomia ere, sustatzen du. Bakarkako hausnarketa egitera bideratzen die ,norbera gai dela sentiarazten die gehienetan, ikasle guztien parte-hartzea sustatzen du, ...


Gehienetan, ikasleen auto-kontzeptu eta auto-estimurako giro egokia sortzen du. Taldeko giro ona mantentzen saiatzen da, ikasleak onartuak izan daitezen sustatzen du, ikasle guztiei zuzentzen zaie, denen parte hartzea bultzatzen du, prozesuan zehar ikasleei aukerak ematen zaizkie egindakoa baloratzeko eta balorazio positiboak egiten ditu normalean. Baina batzuetan negatiboak ere bai, beste egunean adibidez, haur bati egindakoa “txapuza” bat zela esan zion eta ez dut hori egoki ikusten, hobetu zezakeela esan beharko lioke.


Nire ustez, ez du laguntza guztiz aproposa ematen, ikasle bakoitzaren gaitasunak kontuan hartzen ditu eta gehiago behar dutenei laguntzen die, baina ez nahikoa. Uste dut, haur batzuk laguntza irakaslearengana irteten direnez, irakaslea laguntzen saiatzen dela gelan haur horiek galduta ez egoten edo besteen erritmoa ez galtzen. Baina ez du beti lortzen, askotan galdu egiten dira edo ez dute arreta mantentzen ez dutelako ulertzen. Irakasleak konturatu eta zerbait egin beharko luke, nik adibidez beste modu batera azaldu edo modu dinamikoago batean egingo nuke planteamendua. Adibidez, ondo ulertzen duen ikasle batek azaldu dezake horrela arreta mantenduko dute eta baliteke ulertzea.


Irakasleen arteko koordinaketa handia da, batez ere mailako irakasleen artekoa. Ostiral goizetan ordu bateko koordinazio bilerak egiten dituzte, ni re egon naiz bilera horietan, eta ondo koordinatzen dira. Gainera, asko laguntzen dira beraien artean. 


Ikaslea.


Ikasle gehienek partehartze aktiboa dute, gelako ekintzetan hartzen dute parte, galderak egiten dituzte, ... Baina badago mutiko pare bat, nahiko galduta ibiltzen direnak eta ez dute partehartze handirik. Irakasleak galdera zabalak, denontzako galderak, egiten dituenean, ez dute gehiegitan eskua jasotzen eta nahiko isilik mantentzen dira. Taldeko lana bada, batek taldean parte hartzen du eta asko gustatzen zaio talde lana gainera. Bestea aldiz, talde handian bezala, isilik mantentzen da eta zer egin behar duen esaten diotenean egin egiten du ezer galdetu gabe eta nik uste dut ezer ulertu gabe.


Gehienek, ikaskuntza prozesuarekiko jarrera positiboa azaltzen dute, hau da, ikasteko interesa azaltzen dute, arreta jartzen dute, ... Baina badaude pare bat, lehen esan dudan moduan, nahiko galduta ibiltzen direnak eta beraietako bat ondokoarekin hizketan eta ondokoa molestatzen egoten da. 


Ikasleek, irakaslearekiko jarrera positiboa azaltzen dute, harreman ona dute irakaslearekin, errespetuz jokatzen dute irakaslearekiko eta nahiko komunikazio ona ematen da. Gehienek ez dute irakaslea “amenaza” bat moduan ikusten, laguntzaile bat moduan baizik. Normalean, beraien artean elkar laguntzeko prest agertzen dira, baina badago neskato bat, beti esaten duena ondokoak kopiatu egiten diola eta ez da egia izaten, ez zaio besteei laguntzea gustatzen. 


Edukiak.


Orain arte ikusi dudanaren arabera, esango nuke batez ere prozedurazko eta jarrerazko edukiak lantzen dituztela. Ez dut kontzeptuen definizio bat bera ere entzun gelan oraindik, kontzeptuak ezagutzeko prozedurazko edukiak lantzen dituzte.


Prozedurazko edukiei dagokienez, ikasleei eskemak egitea eskatzen zaie, ariketa egin bitartean nola egiten diren azaltzen zaie, norberak ariketa nola egin duen hausnartzen du, ariketak errazago egiteko bidea edo estrategia ematen zaie, jarduerak behar bestetan egiten dira, irakasleak ereduak aurkezten ditu eta normalean, prozesuan zehar ikasleei laguntza eskatzen die.


Jarrerazkoei dagokienez, baloreak transmititzen eta lantzen dira, batez ere errespetua eta errespontsabilitatea. Ikastetxea naiz pertsonak errespetatzeko eta arauak betetzeko lan egiten dute.


Gelako harremanak.


Gelako harremana nahiko ona da. Ikasle-irakasle zein ikasle-ikasle arteko harremana sustatzen da. Horretarako, talde lana zein bakarkakoa egiten da, aniztasuna dago eta gelako giroa nahiko ona da normalean. Irakasle-ikasle-guraso harremanak ere sustatzen dira, horretarako bilerak egiten dira, bai bakarka bai beste guraso guztiekin. Gainera, antzezlanak, jaialdiak, ... joateko aukera izaten dute. Gurasoak, beraien aretan ere harreman daitezke, guraso batzordean eta guraso bileretan.


Gelen arteko harremana ere ematen da, bai maila berdineko geletakoa, bai beste gela batzuetakoa. Adibidez, tailerrak zikloka banantzen dira. Gainera, LHko 2.mailakoak, 5urteko haurrei erakusten diete egiten dutena. Adibidez, orain lantzen ari garena iragarkiak dira, ba beraien lana bukatzen dutenean 5 urtekoengana joango dira iragarkia egitera eta iragarkiak zer diren azaltzera gutxi gorabehera.


Gelako antolaketa soziala.


Gelako antolaketa sozialari buruz esan dezakedana ondorengoa da. Gatazkak sortzen direnean estrategia desberdinak erabiltzen dira, gelako antolaketa soziala mantentzeko asmoz. Horretarako, lehenengo gatazka txokora joaten dira egin dutenaren inguruan hausnartzera, gatazka txokoak pasiloan daude. Hausnartu eta gero irakasleari kontatzen diote gertatutakoa eta zer pentsatu duten. Irakaslearekin hitz egin eta gero, gelara sartzen dira eta gelan denen artean gertatu dena komentatzen dute eta erabaki eta soluzioak bilatzen diote arazoari.


Material kurrikularrak.


Proiektuetan oinarritutako testu liburuak dituzte. Matematikaren Luis Peredaren liburua erabiltzen dute . Hizkuntza eta ingurunea aldiz batera lantzen dute eta horretarako beste testu liburu batzuk dituzte. LH 2. mailakoenak adibidez, 5 proiektu ditu ikasturte honetarako eta proiektu bakoitza liburuxka batean dator. Liburuxka bakoitzean testu mota bat azaltzen da eta ikasleek testu mota desberdinak lantzen dituzte inguruneko gaiekin lotuta. 


Ikaste-irakaste prozesua.


Atal honetan esan nahi dudana, Ikastetxeko Curriculum Proiektuaren eta gelako programazioaren arteko koherentzia dagoela da, ICPn bildutako irizpideak gelako programaketan islatzen direla. Aurretik esandako guztia, hau da, irakaslea, ikaslea, edukiak, gelako harremanak, gelako antolaketa soziala eta material kurrikularrak ere hemen sartuko lirateke. Horietaz gain, hurrengo puntuan azalduko dudan ebaluaketa ere bai.


Ebaluaketa.


Ez dut izan aukera handirik ebaluatzeko irizpideak ikusteko, baina irakaslea gelan behatuaz konturatu nahiz ikaslearen aurrezagutzak aintzat hartzen dituela. Prozesuan zehar ere egiten da ebaluaketa bat, talde lanak eginez adibidez, irakasleak ikusten du nola doazen, behatu egiten ditu. Azkenik, bukaerako ebaluaketa ere ematen da, lan bat eginez edo zerbait azalduz. 


Ebaluaketa frogak edukien araberakoak dira, lehen esan dut eduki kontzeptualak prozedurazkoekin batera ikasten dituztela. Hau da, ez dituzte kontzeptuak buruz ikasten, ez da zerbaiten kontzeptua hitzez hitz azaltzen. Prozedurak eginaz kontzeptuaren esanahiaz jabetzen dira. Beraz, kontzeptuen eta printzipioen aplikazioa eskatzen duten arazoak proposatzen dira ebazteko. Hau horrela izanik, prozedurazko edukiak errez ebaluatzen dute, gehien aztertzen duten edukiak direlako.


Jarrerazko edukiak ebaluatzeko aldiz, gatazka egoeretaz baliatzen dira eta horien behaketa sistematikoa egiten dute.

